
	MGA PAGBENDITA UG MGA BENDISYON

	 

	PARA HIN MGA BUTANG:

	 

	KANDELA

	 

	ESTANDARTE

	 

	HABITO

	 

	SINGULO

	 

	ESKAPULARIO

	 

	ESKAPULARIO HAN GISASANTOSI 

	NGA KASING-KASING NI JESUS

	 

	LADAWAN, BULTO

	 

	KRUSIPIHO

	 

	ROSARYOHAN

	 

	MEDALYA

	 

	BISAN ANO NGA BUTANG

	 

	MGA GAHI UG TARAMNON

	 

	MAUPAY NGA ABOT HAN UMA

	 

	 

	 

	BENDISYON PARA HIN MGA TAWO

	 

	PARA HIN MGA TAWO 

	NGAN KATIROK PAMUNUAN

	 

	BUNGTO SA DYOS (An Singbahan)

	 

	KASUNDALOHAN

	 

	KALALAGSAN

	 

	MAGSAKIT

	 

	OPERAHAN

	 

	TIPAG-ARANAK

	 

	BISAN ANO NGA KATIROK

	 

	 

	 

	
PAGBENDITA HIN BALAY 

	 

	Pahinumdum: Diri mahihimo an pagbendita han balay kon waray natambong nga kaapi han panimalay.

	 

	 

	PAGTIKANG 

	 

	Padi: 

	Ha ngaran han Amay, ug han Anak, 

	ug han Espiritu Santo. 

	Baton: 

	Amen. 

	Padi: 

	An kamurayaw maada unta hini nga balay 

	ngan hadton mga naukoy dinhi. 

	 

	Hinigugma ko nga mga kabugtuan, 

	pangamuyo kita kan Cristo 

	nga nagtuyo nga matawo 

	dida han Birhen Maria 

	ngan lumungon ha aton 

	pinaagi han iya pagkatawo. 

	Bendisyonan + unta niya ini nga balay 

	basi adton mga naukoy dinhi 

	magin usa nga panimalay nga takos 

	han iya paglungon 

	ngan huraon hira hin pagsihigugma-ay, 

	paggi-angbitay hin mga kalipay 

	ngan paggiparopasarig 

	bisan ha butnga han kakurian. 

	Ha pagka-magsurunod han kan Cristo 

	mga kasuguan ug mga halimbawa,

	himuon unta nira an pagkaburutok 

	basi ha bisan diin nga surok hini nga balay 

	makalukop unta an matam-is nga talamhot 

	han iya kaupayan. 

	 

	BARASAHON

	Lc 19: 1-10

	 

	+ Barasahon kinuha dida han Ebanghelyo nga sinurat ni San Lucas. 

	 

	Sinulod hi Jesus ha Jerico ngan han naglalatas hiya han bungto, nakadto didto in usa nga tawo nga gin-ngangaranan kan Saqueio, usa nga namumuno han mga parapanukot hin buhis ngan usa liwat hiya nga manggaranon. Karuyag niya makakita kon hin-o hi Jesus, kundi kinurian gud hiya makakita kan Jesus tungod han iya kahabubo. Sanglit, nagdalagan hiya pag-una ngan sinmaka hiya hin kahoy nga sikamoro basi la makakita kan Jesus nga tilabay hito nga dalan. Pag-abot na ni Jesus han dapit, hinmangad hiya ngan ginsiring hi Saqueio, ‘Saqueio, lusad dayon kay mahunong ako ha imo balay.’ Ngan hagilayon linmusad hi Saqueio ngan ginkarawat hi Jesus nga malipayon. Pakakita hini han mga tawo, nag-ngurutob hira ha pagsiring, ‘Hinmunong hiya ha balay hin usa nga makasasala.’ Nagtinukdawon la hi Saqueio ngan ginsiring an Ginoo, ‘Tigamni, Ginoo, ihahatag ko ha mga kablas an katunga han akon hiagi, ngan kon nakalimbong man ako hin bisan ano tikang kan kanay, babayaran ko ini hin upat ka pilo. Ngan ginsiring hiya ni Jesus, “Yana manta nga adlaw dinmuaw an katalwasan hini nga balay tungod kay tulin ta ni Abraham ini nga tawo, kay kinmanhi an Anak han Tawo pamiling ngan pagtalwas han nagkakawara.” 

	 

	An Maupay nga Sumat han aton katalwasan. 

	 

	WALI

	 

	PAG-AMPO 

	 

	Upod in pagpasalamat ug kalipay, pag-ampo kita han Anak sa Dyos, an Ginoo han langit ug tuna, an Pulong nga nagpakatawo basi lumungon ha aton.  Tungod ha iya baton kamo hin “Lungon ha amon, Ginoo.” 

	 

	
		Ginoo JesuCristo, ginsantos mo an panimalay dida han iyo panimalay nira Maria ngan Jose. Magin takos unta ini nga panimalay han imo paglungon basi adton mga naukoy dinhi amo an magtalogbalay ha imo ngan magsingba hira ha imo nga ulo hini nga panimalay. (Baton: Lungon ha amon, Ginoo.)



	 

	
		Dida ha imo, an tagsa nga puroy-anan nahihimo nga baraan nga templo, himua adton mga naukoy dinhi nga magin usa nga puroy-anan han buhi nga Dyos dida han Espiritu Santo. (Baton: Lungon ha amon, Ginoo.) 



	 

	
		Gintutduan mo an imo mga magtinuohon pagtindog hin balay nga ipinatutukod ha masarig nga bato, ihatag gad nga an kinabuhi hini nga panimalay magmasarig unta dida han imo mga pulong ngan mahibaro hira pagsalikway hin ano man nga pagkabirobingkil basi makag-ataman hira ha imo pinaagi hin mahinatagon nga kasing-kasing ngan mainalagdon nga panhuna- huna. (Baton: Lungon ha amon, Ginoo.) 



	 

	
		Bisan hi ikaw ngahaw waray magtag-iya hin kalugaringon nga balay, kinarawat nimo hin kinablas nga kalipayan an pagkarawat ha imo han imo mga kasangkayan ngadto han ira mga panimalay, igbuot gad liwat nga adton mga masulod hini nga balay makakita hini nga dapit hin katakos pagngaranan nga panimalay andam bumulig ug tumabang. (Baton: Lungon ha amon, Ginoo.)



	 

	
		Ikinalipay mo an pagduaw hin mga panimalay nga naayop han imo gahum pagpaiwas hin mga yawa ngan pagtambal hin mga magkasakit, paghadi gad dinhi hini nga balay basi adton mga naukoy dinhi mahigawas han ano man nga karat-an ngan mapanalipdan han pagduaw han yawa. (Baton: Lungon ha amon, Ginoo.)



	 

	 

	PAG-AMPO HAN PAGBENDITA 

	Updi gad, Ginoo, an imo mga suruguon 

	nga nagbubukas hini nga balay 

	kay puno hin pagpaubos 

	gin-aampo nira an imo bendisyon 

	basi mahimo ka 

	nga ira hingpit nga kasasarigan 

	samtang naukoy pa hira dinhi; 

	ikalipay unta nira an imo pagpabilin 

	nga ira kasagubay 

	kon nalakat hira 

	tubtob nga masangpot nira 

	hin malipayon an puray-anan 

	nga imo gin-andam para ha ira, 

	diin kaupod han imo Amay, 

	ha pagkausa han Espiritu Santo, 

	hi kamo nga nabubuhi ug naghahadi, 

	Dios, ha dayon nga mga katuigan. 

	Amen. 

	 

	Kahuman hini nga pag-ampo, bebenditahan han padi an mga tawo ngan katapos an bug-os na nga balay samtang gintitikangan niya an pagbendita hini nga mga pulong: 

	Ini nga tubig makapahinumdum ha iyo 

	han aton bunyag dida kan Cristo, 

	nga pinaagi han iya kamatayon 

	ug pagkabanhaw natalwas kita.

	 

	 

	PAGTAPOS 

	Maada unta hi Cristo 

	ha aton mga kasing-kasing 

	ngan humura unta ha aton 

	an iya pulong 

	basi kon ano man an aton buhaton, 

	ha pulong ug buhat, 

	buhaton naton an ngatanan 

	ha ngaran han Ginoo, 

	yana ug ha kadayunan. 

	Baton: 

	Amen.

	 

	Padi: 

	Pag-ampo kita han ‘Amay namon.’ 

	 

	Padi: 

	An Ginoo maaada unta ha iyo. 

	Baton: 

	Ngan maada man ha imo. 

	Padi: 

	Bendisyonan unta kamo 

	han makagarahum nga Dios: 

	Amay, Anak, ug Espiritu Santo. 

	Amen. 

	 

	 

	
PAGBENDITA HIN USA NGA BUHATAN, PAHIMOAN, NGAN NEGOSYOHAN 

	 

	Padi: 

	Ha ngaran han Amay, ug han Anak, 

	ug han Espiritu Santo. 

	Baton: 

	Amen.

	 

	Iginpakita ni Cristo Jesus 

	an dako nga kadungganan 

	han pag-alayon 

	dida han pagpakita niya 

	nga Pulong han iya Amay 

	nga nahimo nga tawo 

	diin nagin takos hiya 

	pagngaranan nga anak hin karpentero 

	ngan nag-alayon hiya 

	pinaagi han iya kalugaringon 

	nga mga kamot. 

	Pinaagi hini, 

	iya ginkuha an sumpa han sala 

	ngan iya ginhimo 

	nga an buhat han tawo 

	mahimo nga patitikangan 

	hin kahuraan.

	 

	Kon nag-aalayon kita, 

	iginhahalad naton sa Dyos 

	an aton mga buhat 

	ngan nabubul-iwan 

	an aton kalugaringon, 

	napapadayon naton 

	an pagkamagburuhat 

	han Dios dinhi ha kalibutan, 

	nabubuligan naton adton mga nagkikinahanglan, 

	ngan nakikig-usa kita kan Cristo 

	nga aton magtaralwas ha pagtuman 

	han iya higugma han katawhan.

	 

	Sanglit, pasalamati ta an Dyos 

	ngan pangaruon ta ha Iya nga ibubo 

	an Iya bendisyon 

	ngada han nagdudumara 

	ngan mga nag-aalayon hini nga buhatan 

	(pahimoan, negosyohan) 

	basi buhaton nira an Iya kaburut-on 

	ha pag-ataman han igo nga tuyo 

	nga kay ano nga ginhimo ini nga dapit.

	 

	BARASAHON

	Gen. 1:27-31a

	 

	Barasahon kinuha dida han Basahan han Genesis.

	 

	Ginhimo han Dyos an tawo sumala han iya ladawan; sumala han iya diosnon nga ladawan ginhimo niya an tawo; ginhimo niya an lalake ngan an babaye. Ginbendisyonan niya hira, ha pagsiring, ‘Pagbunga kamo ngan pagdamo; pun-a niyo an kalibutan ngan paghadii niyo ini. Paghadii niyo an mga kaisdaan ha kadagatan, an katamsihan ha kahanginan, ngan an ngatanan nga mga buhi nga nagkikiwa ha tuna.’ Nagsiring liwat an Dyos, ‘Kitaa niyo, iginhatag ko ha iyo an ngatanan nga nagliliso nga tanaman ha bug-os nga tuna ngan an ngatanan nga kakahuyan nga nagbubunga basi mahimo nga iyo pagkaon; ngan akon iginhatag an ngatanan nga berde nga mga tanum para han ngatanan nga mga kamanampan ha tuna, han ngatanan nga katamsihan ha kahanginan, ngan han ngatanan nga mga buhi nga nagkakamang ha tuna.’ Ngan natuman ini. Gintamdan han Dios an ngatanan nga iya binuhat ngan hinkit-an niya nga maupay ini.

	 

	An Pulong han Ginoo.

	 

	MGA PAG-AMPO HAN PAGBENDITA

	 

	Para hin Buhatan

	Makagarahum nga Dyos, 

	dida han tuyo han Imo kamahinatagon 

	diri ka nagbubutang katubtuban 

	han pakaangkon han imo kahuraan 

	ngada han mga panalinguha han tawo, 

	ma ha kusog ngan ma ha inisipan. 

	Ihatag gad nga kon ano man nga pakiana 

	nga nanginginahanglan hin baton, 

	ngan mga kasuruk-an 

	nga nanginginahanglan kabatunan 

	magmasayon la pinaagi han Imo panabang 

	dida hini nga buhatan, 

	basi an mga larang nga ginlalantugian 

	makadangat hin naaangay nga mga katangduan 

	ngan ini nga mga katangduan 

	magdara ngadto hin igo nga mga buruhaton 

	pinaagi kan Cristo nga amon Ginoo, 

	nga upod ha Imo ug han Espiritu Santo, 

	ha dayon nga mga katuigan. Amen.

	 

	Para hin usa nga Pahimoan

	Makagarahum nga Dyos, 

	gintagan hin kadungganan han Imo Anak 

	an pag-alayon han tawo 

	pinaagi han iya pag-alayon 

	nga ginamitan han iya kalugaringon 

	nga mga kamot, 

	ngan hin diri maasoy nakig-usa hiya 

	han amon pagduruto 

	pinaagi han iya kasugad ha amon 

	labot la an sala dida han iya buhat han pagtalwas. 

	Pakusga gad pinaagi han Imo bendisyon 

	an mga tinguha han Imo nag-aalayon 

	nga katawhan basi, 

	dida han ira buhat pagpakaupay 

	han mga butang nga Imo binuhat 

	pinaagi han ira panalinguha, 

	makilal-an unta nira 

	an ira kalugaringon nga kadungganan 

	ngan maagian nira an kalipay 

	hin pagka mag-aralayon 

	para han mga panginahanglan han panimalay 

	han bug-os nga katawhan 

	tubtob nga pagdayawon an Imo himaya 

	pinaagi kan Cristo nga amon Ginoo 

	nga upod ha Imo ug han Espiritu Santo, 

	ha dayon nga mga katuigan. 

	Amen.

	 

	Para hin Negosyohan

	Amay namon nga langitnon, 

	dayuday nga naghuhura 

	han mga panginahanglan han Imo mga anak, 

	Imo igintubyan ngada han tawo 

	an pag-ataman han kalibutan 

	ug an iya mga kahuraan 

	basi magkamay-ada kauswagan 

	pinaagi han paggiaroangbitay han mga tawo 

	ha paggamit han mga binuhat nga butang. 

	Bendisyoni + adton makanhi 

	ngan nagdudumara 

	hini nga tendahan (negosyohan) 

	basi, pinaagi han pagbuhat han matadong 

	ngan mahigugmaon 

	nga pagpaid ha kada tagsa, 

	dida ha paggibalyuay 

	hin mga higamit o mga panginahanglan 

	makaamot hira han gintutuyo 

	nga kaupayan han ngatanan, 

	ngan igmalipay unta nira an pakakab-ot 

	han pag-uswag dinhi ha kalibutan 

	pinaagi kan Cristo nga amon Ginoo, 

	nga upod ha Imo ug han Espiritu Santo, 

	ha dayon nga mga katuigan. 

	Amen.

	 

	Kahuman hini nga- pag-ampo, bebenditahan han padi an mga tawo ngan katapos an bug-os na nga lugar samtang ginkakanta in naaangay nga karantahon.

	 

	 

	PAGTAPOS

	An Dyos, Amay 

	ug tinikangan han 

	ngatanan nga kaupayan, 

	an asay naglarang 

	nga magbinuligay an kada tagsa 

	kay basi ha ngatanan nga buruhaton 

	magi-aroangbitay an ngatanan 

	sugad hin tinuod nga mga magburugto. 

	Bendisyonan unta Niya 

	ini nga buhatan 

	(pahimoan, negosyohan) 

	han Iya paglungon 

	ngan tagan Niya hin pagpaid 

	adton madangat hini nga dapit, 

	kay Hiya man an aton Amay, 

	nga kaupod ni JesuCristo nga aton Ginoo 

	ug han Espiritu Santo, 

	Dios ha dayon nga mga katuigan. 

	Amen.

	 

	Ngan bendisyonan unta kamo 

	han makagarahum nga Dyos: 

	Amay, Anak, ug Espiritu Santo. 

	Amen.

	 

	 

	
PAGBENDITA HIN TULAY, KALSADA, NGAN MGA SARAKYAN

	 

	Ha ngaran han Amay, 

	ug han Anak, ug han Espiritu Santo. 

	Amen.

	 

	Hi Cristo, an Anak han Dyos, 

	kinmanhi ha kalibutan basi tirokon 

	an nagsasarang nga mga Anak han Dyos. 

	An ano man nga nag-uusa han mga tawo 

	naabuyon han tuyo han Dyos. 

	Ini nga tulay (kalsada, sarakyan) 

	amo an nagkukuha 

	han pagkaburublag han mga tawo

	ngan an nag-uusa 

	hadton mga nagkakahirayo 

	tungod han mga kabukiran, mga salog, 

	ngan tay-aw nga mga dapit. 

	Sanglit, sangpita ta an Dyos 

	basi Iya bendisyonan ini nga 

	butang (mga butang) 

	nga Iya buligan pinaagi 

	hin pagpasarig 

	hadton mga magpupulos hini.

	 

	BARASAHON

	Jn. 14; 6-7

	 

	+ Barasahon kinuha dida han Ebanghelyo nga sinurat ni San Juan.

	 

	Ginsiring ni Jesus an iya mga tinun-an, ‘Amo ako an dalan ngan an kamatuoran ngan an kinabuhi. Waray makakadto han Amay labot la kon pinaagi ha akon. Kon nakilala kamo ha akon, kon sugad makilala man liwat kamo han akon Amay. Tikang yana makilala na kamo ha iya ngan nakakita na kamo ha iya.’

	 

	An maupay nga Sumat han aton katalwasan.

	 

	Wali kon may ada…

	 

	MGA PAG-AMPO PARA PAGBENDITA

	 

	Para han Tulay o Kalsada

	Makagarahum nga Dyos, 

	diri ka hirayo ha amon 

	ngan pinaagi han Imo 

	Amaynon nga pag-agak 

	ginpapanalipdan mo 

	adton mga nadangop ha Imo. 

	Dida han Imo grasya 

	tugwayi gad han hin pag-una 

	adton mga maagi hini nga tulay (dalan) 

	ngan updi hira pinaagi hin pagsulhog 

	han ira ginlalaktan 

	basi pinaagi han Imo panabang 

	mapanalipdan hira ha mga kapakyas 

	ngan mga kataragman ngan matuman nira 

	an ira mga gintutuyo ngan madangat nira 

	an ira karuyag dangatan 

	pinaagi kan Kristo nga amon Ginoo, 

	upod ha Imo ug han Espiritu Santo, 

	ha dayon nga mga katuigan. 

	Amen.

	 

	Bebenditahan an tulay o Kalsada

	 

	Para hin Sarakyan ha Tuna

	Makagarahum nga Dyos, 

	Magburuhat han langit ug tuna, 

	dida han Imo diri matugkad nga kinaadman 

	Imo igintugot han tawo 

	an pagbuhat hin magpakaruruyag 

	ngan mapulsanon nga mga butang. 

	Ihatag gad, nangangamuyo kami ha Imo, 

	nga an ngatanan nga magamit 

	hini nga sarakyan (mga sarakyan) 

	mahibaro paghirot ha ira paglalaktan 

	ngan mapanalipdan an kinabuhi 

	han iba pa nga mga sumarakay. 

	Kon ugaring man 

	gamiton ini ha kaliawan, 

	kinahanglan dumdumon nira 

	nga kausa nira hi Kristo, 

	an kaupod ha dalan, 

	kay hiya man an Ginoo 

	nga nabubuhi upod ha Imo 

	ug han Espiritu Santo, 

	ha dayon nga mga katuigan. 

	Amen.

	 

	Bebenditahan an sarakyan.

	 

	Para hin Sakayan ha Dagat      

	Igmalipay, Ginoo, 

	an amon mga pag-ampo 

	samtang pinangangaro namon 

	an Imo kalooy 

	basi ipahirayo Nimo hini nga sakayan 

	an mga kadimalasan o mga kataragman 

	tungod han bagyo, kapungot han dagat, 

	ngan han diri malilikyan 

	nga kapakyasan han tawo.

	 

	Tugwayi hin paghirot 

	adton mga nag-aataman 

	ngan mga masakay hini 

	basi ira ikalipay an katuman 

	han mag-upay nga ira kaladnganan 

	ngan makaduong hira 

	nga waray kabarak-an 

	han duongan nga ira gintutuyo 

	pinaagi kan Cristo nga amon Ginoo 

	nga upod ha Imo ug han Espiritu Santo, 

	ha dayon nga mga katuigan. 

	Amen.

	 

	Bebenditahan an sakayan

	 

	Kon sakayan panhulaw

	Tugwayi hin paghirot 

	adton mga nagamit hini 

	basi dida hin matadong nga pag-alayon 

	ira panhimulusan an Imo itinubyan 

	nga mga binuhat ha kadagatan 

	ha pagpakaon han Imo katawhan. 

	Kon ugaring man matuman na nira 

	an ira gintutuyo nga kaupayan 

	pinaagi hini nga sakayan 

	igmalipay nira 

	an mamurayaw nga pakauli 

	han duongan nga ira giniknan 

	nga upod hi Kristo 

	nga amon Ginoo ug Imo Anak, 

	nga kausa Mo ug han Espiritu Santo, 

	ha dayon nga mga katuigan. 

	Amen.

	 

	Bebenditahan an sakayan

	 

	PAGTAPOS

	Tugwayan unta kamo han Ginoo 

	dida hin murayaw 

	nga iyo paglatas hin mga dapit 

	ngan madangat niyo 

	an kinabuhi nga waray pagkatapos 

	ha dayon nga mga katuigan. Amen

	Ngan bendisyonan unta kamo 

	han makagarahum nga Dios: 

	+ Amay, Anak, ug Espiritu Santo. 

	Amen.

	 

	 

	
PAGBENDITA HIN USA NGA LIBURAN (Eskwelahan)

	 

	Ha ngaran han Amay, ug han Anak, 

	ug han Espiritu Santo. Amen.

	 

	Mga kabugtuan, 

	ginbuot han Dyos nga aton Amay 

	nga ipadara an Iya Anak 

	nga sugad ha aton labot la han sala, 

	basi ha mga kinikita nga 

	mga buhat han iya Anak 

	mahibaro an tawo han Iya kaburut-on 

	kay hi JesuCristo amo man an Pulong 

	nga nahimo nga unod. 

	Dida hini nga pagbendita 

	hini nga liburan, 

	maipadayag unta han Dyos 

	an Iya kinaadman 

	nga amo an nagtutugway han ngatanan 

	nga mga hibaruan. 

	Mapun-an unta ini 

	nga dapit han talamhot 

	han panugwayan nira Maria ug Jose 

	didto han ira panimalay ha Nasaret 

	ngan an pagsugot han bata nga Jesus 

	nga nagtubo ha panuigon 

	ngan ha kinaadman. 

	Matukib unta hadton 

	mga nagdudumara 

	ngan mga magturutdo 

	hini nga liburan 

	ngan an pagdumara 

	hin panutduan nga Kristohanon 

	amo an pagsulsog 

	han kan Kristo mga pananglitan 

	kay hiya man an dalan 

	ngan an kamatuoran ngan an kinabuhi.

	 

	 

	BARASAHON

	Kin. 6:12-19

	 

	Barasahon kinuha dida han Basahan han Kinaadman.

	 

	Nasilaw nga diri nalubad an kinaadman, ngan madali ini hibaroan hadton mga naghigugma ha iya, nga masayon maagian hadto mga nagbibiling ha iya. Ha gilayon nagpapadayag an kinaadman basi maunahan an tinguha han tawo. An tawo nga naghuhulat ha iya ngada han pagtunod han adlaw diri mapapakyas kay ada la hiya nalingkod ha bungsaran. Kay an paghuna-huna ha iya amo an kahingpitan han tama nga pagbuhat ha igo nga lugar nga ha igo na takna, ngan an tawo nga nag-aagma tungod han kinaadman waray sadang ikabaraka. Ini tungod kay nagsusudoy an kinaadman basi bilngon adton takos ha iya, ngan maabi-abihon an iya pagpakita ha ira mga ginlalaktan, ngan gintutupo niya hira ha tagsa nga ira ginhuhuna-hunaan. An tinuod nga pamiling hin hibaruan amo an tinikangan han kinaadman, ngan an tawo nga nagtutuyo nga matutdoan amo an nahigugma han kinaadman, ngan an paghigugma han kinaadman amo an pagtipig han iya mga balaud, ngan an pagpamati han iya mga balaud amo an usa nga pagpasarig hin kawaray kamatayon kay an kawaray kamatayon amo an paghirani sa Dios.

	 

	An Pulong han Ginoo.

	 

	Wali kon may-ada

	 

	 

	PAG-AMPO HA PAGBENDITA

	 

	Ginoo JesuCristo, 

	bendisyoni + ini nga liburan 

	para hin pag-aram han mga kabataan 

	(mga estudyante). 

	Ibubo ngada hini nga 

	liburan an imo bendisyon 

	ug maghadi unta dinhi an kalinaw. 

	Patubua an mga kabataan 

	(mga estudyante) 

	dida han mga kamatuoran nga Cristiano. 

	Tagi hin kapawa han imo kinaadman 

	adton mga magturutdo 

	ngan adton mag-aaram, 

	basi dida ha ira paglipay 

	ha pagsabot han imo kamatuoran, 

	magsingba ug mag-alagad hira ha imo 

	ha dayon nga mga katuigan. 

	Amen.

	 

	Bebenditahan an liburan

	 

	AMAY NAMON

	 

	PAGTAPOS

	 

	Tumubo unta kamo 

	ha kinaadman ug pagduruto 

	ngan bendisyonan unta kamo 

	han makagarahum nga Dyos 

	+ Amay, Anak, ug Espiritu Santo. 

	Amen.

	 

	 

	
MGA PAGBENDITA UG MGA BENDISYON 

	 

	PARA HIN MGA BUTANG:

	 

	KANDELA

	Padi: 

	An Ginoo maada unta ha iyo.

	Baton: 

	Ngan maada man ha imo.

	Padi: 

	Mag-ampo kita: 

	Ginoo JesuCristo, Anak han buhi nga Dyos, 

	bendisyoni + ini nga kandela 

	pinaagi han amon mga pag-ampo. 

	Ini nga ginbebendisyonan nga kandela 

	makapapas unta han kasisidman, 

	basi ha bisan diin nga dapit 

	nga dagkotan ini nga (mga) kandela 

	umiwas an puno han kasisidman 

	ug makalagiw an iya mga sakop 

	ngan diri na unta hira bumalik hin pagsulay 

	hadton nag-aalagad ha imo, 

	kay ikaw man an amon Ginoo 

	nga upod han imo Amay 

	ug han Espiritu Santo, 

	buhi ug naghahadi, 

	Dyos, ha dayon nga mga katuigan. 

	Amen.

	 

	Bebenditahan an (mga) candela

	 

	ESTANDARTE

	Padi: 

	An Ginoo maada unta ha iyo.

	Baton: 

	Ngan maada man ha imo.

	Padi:  

	Mag-ampo kita: 

	Ginoo JesuCristo, 

	an Imo Singbahan 

	usa nga hugpo hin kasundalohan. 

	Bendisyoni + ini nga estandarte 

	basi an ngatanan nga mag-aalagad ha imo 

	pinaagi han imo Iroy sa gihapon, 

	hi Maria Santisima, (kan San N.) 

	makadaug han mga kaaway nga kinikita 

	ug diri kinikita dinhi ha kalibutan, 

	ngan kahuman han pagdarag-an 

	matakos unta hin paglipay 

	didto han imo himaya, 

	ha dayon nga mga katuigan. 

	Amen.

	 

	Bebenditahan an estandarte.

	 

	HABITO

	Padi: 

	An Ginoo maada unta ha iyo.

	Baton: 

	Ngan maada man ha imo.

	Padi: 

	Mag-ampo kita: 

	Ginoo JesuCristo, 

	tungod han kaupayan namon 

	kinuha mo an kinaiya han tawo 

	ngan nagsul-ot ka hin pamanapton 

	sugad ha amon. 

	Bendisyoni + ini nga besti 

	nga gagamiton hinin imo suruguon 

	ha iya pagpasidungog 

	han Mahal nga Birhen (kan San N.). 

	Pinaagi han panabang 

	han Mahal nga Birhen (ni San N.) 

	lumusad ngada ha iya nga nagsusul-ot 

	hini nga besti an imo grasya 

	ngan panalipdan unta hiya 

	ha mga kataragman ha kalag ug lawas, 

	kay ikaw man an Ginoo, 

	ha dayon nga mga katuigan. 

	Amen.

	 

	Bedenditahan an habito.

	 

	SINGULO

	Padi: 

	An Ginoo maada unta ha iyo.

	Baton: 

	Ngan maada man ha imo.

	Padi: 

	Mag-ampo kita: 

	Ginoo JesuCristo, 

	bendisyoni + ini nga singulo 

	basi hiya nga magamit hini 

	tungod han panabang 

	ni Maria Santisima (ni San N.) 

	imo panalipdan ha ngatanan 

	nga mga kataragman ug kakurian 

	ngan ihatag ha iya 

	an kaupayan ha kalag ug lawas, 

	kay ikaw man an Ginoo 

	ha dayon nga mga katuigan. 

	Amen.

	 

	Bebenditahan an singulo

	 

	 

	ESKAPULARIO

	Padi: 

	An Ginoo maada unta ha iyo.

	Baton: 

	Ngan maada man ha imo.

	Padi: 

	Mag-ampo kita: 

	Ginoo JesuCristo, 

	magtaralwas han kalibutan, 

	bendisyoni + ini nga eskapulario 

	nga gagamiton han imo suruguon 

	han iya pagpasidungog 

	han Mahal nga Birhen (kan San N.) 

	basi pinaagi han panabang 

	han Mahal nga Birhen (ni San N.) 

	kapanalipdan hiya 

	han magbangis nga mga kaaway 

	ngan mahigawas hiya 

	han dayon nga kamatayon, 

	kay ikaw man an Ginoo 

	ha dayon nga mga katuigan. 

	Amen.

	 

	Bebenditahan an eskapulario.

	 

	Padi: (Ihahatag an eskapulario) 

	Karawata ini nga eskapulario 

	ngan tumana an mga ipinapagbuhat 

	ha imo han imo debosyon.

	Baton: 

	Amen.

	 

	ESKAPULARIO HAN GISASANTOSI NGA KASING-KASING NI JESUS

	Padi: 

	An Ginoo maada unta ha iyo.

	Baton: 

	Ngan maada man ha imo.

	Padi: 

	Mag-ampo kita: 

	Ginoo JesuCristo 

	tungod kay iginhatag mo man 

	an imo kasing-kasing 

	dida han diri maasoy nga paghigugma, 

	bendisyoni + ini nga eskapulario 

	basi hiya nga masul-ot hini 

	matakos hin pagkarawat 

	han mga upa nga langitnon, 

	kay ikaw man an Ginoo 

	ha dayon nga mga katuigan. 

	Amen.

	 

	Bebenditahan an eskapulario

	 

	Padi: (Ihahatag an eskapulario) 

	Karawata ini nga eskapulario 

	ngan tumana an mga ipinapagbuhat han imo 

	pagdebosyon han Gisasantosi 

	nga kasing-kasing ni Jesus.

	Baton: 

	Amen.

	 

	LADAWAN, BULTO

	Padi: 

	An Ginoo maada unta ha iyo.

	Baton: 

	Ngan maada man ha imo. 

	 

	(Long form)

	Padi: 

	Mag-ampo kita: 

	Makagarahum ug waray katapusan nga Dyos, 

	Imo pagbuot nga an mga binuhat 

	amo an makapahinumdum ha amon 

	han Imo mga tinatago nga gahum (Rom. 1:19-21). 

	Imo gindiri nga an ladawan 

	an asay ngahaw pagsingbahon (Ex. 20:4-5) 

	kundi waray Nimo igdiri an pagpasidungog 

	han pagpapaluyo han ladawan. 

	Sanglit, pinaagi kan Moises 

	gin-ayop Nimo hi Besalel 

	nga himuon in mga ladawan 

	han serafines (Ex. 35:30; 36:7-8) 

	basi ha luyo han diri pakakita han tawo 

	hini ngahaw nga Imo mga binuhat 

	maabat niya an Imo pagpalabi 

	han Hiriposan han Imo Ginsaaran. 

	Bendisyoni + nga magin baraan ini 

	nga ladawan (bulto) 

	nga ginpapahinungod namon 

	ha pagdayaw ngan pagdumdum: 

	 

	A: Ladawan o bulto han Ginoo Jesucristo

	han Imo hinigugma nga Anak, hi JesuCristo 

	kay basi ha amon pagkita 

	hini magsingba kami han Imo Anak 

	ngan makadumdum kami 

	han amon damo nga kabaralsan 

	tungod han iya higugma ha amon 

	pinaagi han iya kamatayon ha krus, 

	kay hiya man an amon Ginoo ug Imo Anak 

	nga upod ha Imo ug Espiritu Santo, 

	buhi ug naghahadi, 

	Dyos, ha dayon nga mga kadayunan. 

	Amen.

	 

	Bebenditaban an ladawan o bulto 

	 

	B: Ladawan o bulto ni Maria Santissima ug iba nga mga santo

	han mahal nga Birhen, 

	Iroy han Ginoo, (kan San N.) 

	kay kon hin-o in mag-alagad ha Imo 

	pinaagi han panabang 

	han ginpapahinungdan hini 

	nga ladawan (bulto) 

	katagan unta han grasya 

	han mga kabaralsan 

	ngan makaangkon hin grasya 

	yana ug han tiarabot nga himaya nga dayon. 

	Pinaagi kan JesuCristo nga amon Ginoo. 

	Amen. 

	Bebenditaban an ladawan o bulto 

	 

	(Short form)

	Padi: 

	Mag-ampo kita: 

	Makagarahum ug waray katapusan nga Dyos, 

	kay natugot ka man 

	nga mamay-ada ladawan (bulto) 

	nga makakapahinumdum 

	han Imo mga kasantosan 

	basi kon kumita kami mahibaro kami 

	pagmalandong ug pagsubad 

	han ira santos nga kinabuhi, 

	nangangamuyo kami 

	nga bendisyonan + Mo 

	ini nga ladawan (bulto) 

	nga ginpapahinungod namon 

	paghatag pagdayaw ug pagdumdum:

	 

	A: Ladawan o bulto han Ginoo Jesucristo

	han Imo hinigugma nga Anak, hi JesuCristo, 

	 

	B: Ladawan o bulto ni Maria Santissima ug iba nga mga santo

	han Mahal nga Birhen Maria (kan San N.)

	 

	Kay kon hin-o in mag-aalagad ha Imo 

	pinaagi han panabang 

	han ginpapahinungdan 

	hini nga ladawan (bulto) 

	katagan unta hin grasya 

	han mga kabaralsan 

	ngan makaangkon hin grasya yana 

	ug han tiarabot nga himaya nga dayon. 

	Pinaagi kan JesuCristo 

	nga amon Ginoo. 

	Amen.

	Bebendithan an ladawan o bulto

	 

	 

	KRUSIPIHO

	Padi: 

	An Ginoo maada unta ha iyo.

	Baton: 

	Ngan maada man ha imo.

	Padi: 

	Mag-ampo kita: 

	Makagarahum ug waray 

	katapusan nga Dyos, 

	bendisyoni + ini nga krusipiho 

	nga nakakapahinumdum ha amon 

	han Imo Anak 

	nga nagtalwas ha amon 

	ha dayon nga kamatayon. 

	Ini nga krusipiho mahimo 

	unta nga kalipay hadton nag-aampo, 

	darangpan han magtinuohon, 

	ngan makaangbit unta kami 

	hin pagsunod han pagturun-an 

	han Imo Anak, hi JesuCristo. 

	Mahimo unta ini 

	nga pahalibway ha kagul-anan 

	ngan panalipud ha mga kataragman. 

	Pinaagi kan JesuCristo 

	nga amon Ginoo. 

	Amen.

	 

	Bebenditahan an krusipiho.

	 

	 

	ROSARYOHAN

	Padi: 

	An Ginoo maada unta ha iyo.

	Baton: 

	Ngan maada man ha imo.

	Padi: 

	Mag-ampo kita: 

	Ha pagdayaw ug paghimaya 

	han iroy sa Dyos, 

	hi Maria Santisima, 

	ha pagdumdum han mga misterio 

	han kinabuhi, kamatayon, 

	ug pagkabanhaw han Ginoo JesuCristo, 

	bendisyonan unta + 

	ngan santoson ini nga rosaryohan. 

	Pinaagi kan JesuCristo 

	nga amon Ginoo. 

	Amen.

	 

	Bebenditahan an rosaryohan

	 

	 

	MEDALYA

	Padi: 

	An Ginoo maada unta ha iyo.

	Baton: 

	Ngan maada man ha imo.

	Padi: 

	Mag-ampo kita: 

	Makagarahum nga Dyos, 

	humaratag han ngatanan nga kaupayan, 

	nangangamuyo kami han Imo kamapuanguron, 

	nga pinaagi han panabang 

	han Mahal nga Birhen, 

	bendisyoni + ini nga medalya, 

	basi adton magamit hini 

	ngan maghalad hin mag-upay 

	nga mga buhat, 

	matagan hin kaupayan 

	ha lawas ug kalag 

	ngan hin grasya pagsantos 

	han iya kinabuhi. 

	Matakos unta kami 

	pagkarawat han indulhensya 

	nga pinaagi han panabang 

	han Imo pagkalooy, 

	panalipdan hiya yana, 

	ngan mahiusa hiya ha Imo 

	didto han Imo himaya. 

	Pinaagi kan JesuCristo 

	nga amon Ginoo. 

	Amen.

	 

	Bebenditahan an medalya

	 

	 

	BISAN ANO NGA BUTANG

	Padi: 

	An Ginoo maada unta ha iyo.

	Baton: 

	Ngan maada man ha imo.

	Padi: 

	Mag-ampo kita: 

	Ginoo nga Dyos, 

	kanay pulong nakasantos 

	han mga butang, 

	ipakanhi an Imo bendisyon 

	hini nga (ngaran han butang). 

	Itugot nga kon hin-o an magamit hini, 

	kahuman niya pagpasalamat, 

	sumala han Imo balaud ug kaburut-on, 

	kumarawat han makakaupay 

	han iya kalag ug lawas. 

	Pinaagi kan JesuCristo 

	nga amon Ginoo. 

	Amen.

	 

	Bebenditahan an butang

	 

	 

	MGA GAHI UG TARAMNON

	Padi: 

	An Ginoo maada unta ha iyo.

	Baton: 

	Ngan maada man ha imo.

	Padi: 

	Mag-ampo kita: 

	Nangangamuyo kami ha Imo, Ginoo, 

	nga Imo bendisyonan 

	+ ini nga gahi (taramnon); 

	tagi hin igo nga sirak ug uran 

	dida ha pagturok ug pagtubo 

	basi mamunga ngan magamit 

	para han kaupayan ha lawas ug kalag. 

	Pinaagi kan JesuCristo nga amon Ginoo. 

	Amen.

	 

	Bebenditahan an gahi o taramnon

	 

	 

	MAUPAY NGA ABOT HAN UMA

	Padi: 

	An Ginoo maada unta ha iyo.

	Baton: 

	Ngan maada man ha imo.

	Padi: 

	Mag-ampo kita: 

	Langitnon nga Amay, 

	may-ada panahon hin pagtanum 

	ngan may-ada panahon 

	hin pagkuha han abot. 

	Ipadayon an Imo bendisyon + 

	ngan igawas ha mga nakakadaut 

	hini nga namumunga nga tanum. 

	Kahuman namon karawat han Imo hatag 

	dida hini nga pagtanum, 

	makag-ataman unta kami ha Imo hatag 

	dida hini nga pagtanum, 

	makag-ataman unta kami 

	ha Imo hin maupay, 

	magdayaw han Imo kamaloloy-on, 

	ngan gamiton unta namon 

	ini nga Imo hatag 

	hin pakaangkon 

	han waray katapusan nga kaupayan. 

	Pinaagi kan JesuCristo 

	nga amon Ginoo. 

	Amen.

	Bebenditahan an uma

	 

	 

	 

	BENDISYON PARA HIN MGA TAWO: 

	 

	PARA HIN MGA TAWO NGAN KATIROK PAMUNUAN

	Ginoo, 

	an bug-os nga kalibutan 

	puno han Imo himaya. 

	Itinutubyan namon 

	an amon tuna nga natawhan 

	ngada han Imo amaynon 

	nga pagdumara 

	basi makagsunod kami 

	han Imo kaladnganan 

	ngan mag-ukoy kami 

	dida hin kalinaw. 

	Bendisyoni an mga tawo 

	nga tinungdan pagkaput 

	han pamunuan han amon nasud 

	(lalawigan, bungto) 

	ngan ihatag ha ira 

	an kinaadman ug kusog 

	hin pagkilala ug pagtuman 

	han Imo kaburut-on. 

	Pun-i hira hin paghigugma han Imo kamatuoran, 

	hin pagkatangkod, kamananong, 

	ngan kamatadong. 

	Pinangangaro namon ini 

	pinaagi kan JesuCristo 

	ngan amo Ginoo. 

	Amen.

	 

	BUNGTO SA DYOS (An Singbahan)

	Mahigugmaon nga Amay, 

	pamatii an amon pag-ampo. 

	Pun-i han Imo kamatuoran 

	ngan sakupa kami dida han Imo kalinaw. 

	Tagi hin kaisog ngan kadasig an iya sakop 

	ngan ihatag an Imo bendisyon 

	basi magkaurusa hira 

	ha kasing-kasing ug huna-huna. 

	Kon aada ha pagsayop, 

	tadunga hira ha kamatuoran; 

	kon aada hira ha pagkinahanglan, 

	ihatag an Imo damo nga bendisyon. 

	Kon magkakaburublag, 

	pag-urusaha hira. 

	Kon magtadong hira, 

	ipadayon an ira mag-upay nga mga buhat 

	pinaagi han Imo panalipod. 

	Ginoo, tagi hin kusog an Imo Singbahan 

	yana nga naatubang hiya hin damo 

	nga mga buruhaton 

	dida hini nga damo ug masamok 

	nga palakat han kalibutan. 

	Tagan unta han Espiritu Santo hin kaisog 

	an Santo Papa, mga obispo ngan kapadian 

	basi diri madara hini nga kinalibutanon 

	nga mga pagbalhin han kalibutan 

	kundi ugupan an diosnon nga mga kamatuoran 

	ngan mahimo unta hira 

	nga Imo buhi nga mga saksi 

	dinhi ha kalibutan. 

	Pinangangaro namon ini 

	pinaagi kan JesuCristo 

	nga amon Ginoo. 

	Amen.

	 

	 

	KASUNDALOHAN

	Langitnon nga Amay, 

	itinutubyan namon 

	ha Imo mahigugmaon 

	nga panimangno ug panalipud 

	an ngatanan nga kasundalohan 

	nga aanhi ha sakob han amon nasud 

	sugad man adton ha langyaw nga dapit. 

	Panalipdi hira ha ikinaadlaw; 

	aghata hira ug tagi hin kusog ug pag-ilob 

	ha butnga han mga kataragman ug kakurian, 

	katuptop hin konsyensya ha pagsulaya 

	pagbuhat hin diri matadong, 

	ngan kadasig ha ira kahulop ug pagturaw. 

	Hinaut unta nga kaupod Ka nira 

	bisan diin nga dapit nga kakadtuan. 

	Pinangangaro namon ini pinaagi kan JesuCristo nga amon Ginoo. 

	Amen.

	 

	 

	KALALAGSAN

	Langitnon nga Amay, 

	ayaw hingalimti adton mga lagas na 

	dida ha paghigugma 

	ug pag-alagad ha Imo. 

	Bendisyoni hira + 

	ngan ihatag ha ira an kinabuhi 

	basi magsunod hira han imo Anak, 

	hi JesuCristo nga amon Ginoo. 

	Amen.

	 

	 

	MAGSAKIT

	Mahigugmaon nga Amay, 

	kinarawat han Imo Bugtong nga Anak 

	an mga pag-antos 

	basi katutduan kami han pag-ilob 

	kon abuton kami hin sakit. 

	Pamatii an mga pag-ampo 

	nga amon ipinahihinungod 

	han amon magsakit nga kasangkayan. 

	Manumdum unta hira hadton nag-aantos 

	tungod han katalwasan han tawo. 

	Pinangangaro namon ini 

	pinaagi kan JesuCristo nga amon Ginoo. 

	Amen.

	 

	 

	OPERAHAN

	Langitnon nga Amay, 

	lipaya tungod han Imo gugma 

	ngan dasiga hiya nga pag-ooperahan 

	basi umilob hiya, 

	ngan bendisyoni an mga gagamiton 

	hin pag-opera ha iya. 

	Tagi hiya hin pagtapud ha Imo 

	ngan itutdo ha iya 

	an hingpit nga pagsarig 

	han Imo kamaupay 

	ngan kamakagarahum. 

	Pinangangaro namon ini 

	pinaagi kan JesuCristo 

	nga amon Ginoo. 

	Amen.

	 

	 

	TIPAG-ARANAK

	Ginoo, 

	mahimo Ka unta nga lantawan hin kusog 

	han Imo suruguon, hi N., 

	ngan tagi hin hiya kusog ug tambulig 

	tikang han Imo baraan nga dapit. 

	Karawata an mga pag-antos 

	han Imo suruguon 

	nga nanginginyupo ha Imo 

	tungod han bata nga itugot Mo 

	nga tumurok ha iya tiyan. 

	Bumulig Ka unta 

	dida ha pag-anak niya 

	nga matawo unta an bata 

	nga maupay an lawas 

	basi makag-alagad hiya ha Imo 

	ha ngatanan nga mga butang 

	ngan makaangkon hiya 

	han kinabuhi nga dayon. 

	Pinangangaro namon ini 

	pinaagi kan JesuCristo 

	nga amon Ginoo. 

	Amen.

	 

	 

	BISAN ANO NGA KATIROK

	Makagarahum, nga Dyos, 

	amon kusog ha takna han kamaluya, 

	amon darangpan 

	ha butnga han mga kasubo, 

	ngan amon kasasarigan 

	ha butnga han pagkabirobingkil, 

	ibubo gad an imo kalooy 

	ngada hini nga Imo mga tawo. 

	Sugad nga nahatag Ka hin igo nga sirot 

	tungod han amon pagpalabi-labi, 

	tagi liwat kami 

	hin bag-o nga kinabuhi 

	ngan paglaum 

	kay natapud man kami 

	han Imo pagpaid. 

	Ihatag hini nga katirok 

	an igo nga balos 

	han ira maupay nga panuyo. 

	Pinaagi ha pagsunod 

	han Imo kaburut-on, 

	maipadayon unta an ira 

	pag-alagad ha Imo 

	tubtob madangat nira 

	an kahingpitan han balos 

	nga gin-andam Mo 

	hadton mga mainalagdon ha Imo. 

	Pinangangaro namon ini 

	pinaagi kan JesuCristo 

	nga amon Ginoo. 

	Amen.

	 

	 

	 

	
[image: Image]

	pagampokita.com


cover.jpeg
(g /"7‘“# ~7 Besdisyon





images/image.png





